
La regulación de la pesca fluvial n’Asturies
*

Xuan F. Bas Costales

La pesca n’agües interiores llamó bien pronto l’atención de les 
autoridaes públiques. La importancia económica del salmón y les 
demás especies fl uviales foi la causa de que la regulación d’esta 
actividá na península hispánica entamare yá nos primeros sieglos 
medievales y quedare refl exada en destremaos preceutos llegales 
que de magar entós foron socediéndose hasta llegar a les lleis inte-
grales d’anguaño. Casi toles normes que s’ocuparon en reglamen-
tar la pesca fl uvial tienen en cuenta, d’un llau, ónde y qué se pue 
pescar y, d’otru, cuándo y cómo se pue facer; ye a dicise, regulen 
los trechos de ríu onde se pue desendolcar l’actividá y les especies 
que puen garrase, asina como los periodos amañosos y les artes 
permitíes pa sacar los pexes del agua.

Les primeres midíes llegales y los privilexos de pesca

Les primeres midíes que s’afi ten pa defender y fomentar la 
riqueza pesquera de los ríos apaecieron recompilaes nel Liber 

* Esti artículu inxerse nel proyeutu d’investigación La pesca fl uvial n’ Asturies. 
Evolución histórica y artes fi nanciáu pola Caxa Rural d’Asturies.

Judiciorom o Forum Judicum (Fueru Xulgu) de los visigodos, 
publi cáu quiciabes nel añu 654, onde se conseñaben unes 
disposi ciones redactaes primero. Nesti llibru fálase per primer 
vez na península hispánica de los salmones —col nome d’isoces— 
que xuben los ríos mayores y afítase que los cierros o estacaes 
pa la pesca tienen que dexar pasar llibremente l’agua polo menos 
na metada del anchu del cursu fl uvial col envís de nun estorbar 
el pasu de los pexes y la navegación. Foi, sicasí, l’ordenamientu 
del rei castellanu Alfonso X, promulgáu nes Cortes de Valladolid 
cele braes en 1258, el qu’afi tó les primeres disposiciones al rodiu 
de les vedes y artes de pesca y la obligación de curiar a les críes 
de los salmones —a los que denoma corgones—, mandando que 
nun se «eche yerbas ni cal en las aguas, nin otras cosas ningu-
nas por que mueran los pescados» y quien lo fi xere quedare «a 
merced del rey», mentanto que la pesca de la trucha prohibíase 
dende’l día de tolos santos hasta’l primer día de marzu. Llueu foi 
importante tamién pa la conservación y el fomentu de la pesca 
fl uvial la pragmática promulgada pol rei castellanu Juan II en 
1435, relativa a les vedes y les artes prohibíes, que tará en vigor 
a lo llargo de tol antiguu réxime al confi rmala un sieglu dempués 
Carlos I y Felipe II en 1552 y 1560, respeutivamente. Esta dis-
posición prohibía a cualesquier persona echar nos ríos nenguna 
«cosa ponzoñosa con que se mate o amortigüe el pescado», asina 
como pescar

con paños de xerga, ni lienzos, ni sábanas, ni cestos, [ni] con jurdías, 
ni se hagan paradas o corrales […]; y que no se saquen los ríos comu-
nes de madre para los dexar en seco y tomar la pesca; ni fagan pozos, 
ni se pesque en tiempo de cría, ni quando desovare el pescado»,

afi tando penes económiques y d’esterramientu al qu’asina lo fi xe-
re. Conséñabase asina mesmo que cada conceyu redautare unes 

ordenances nes que s’afi tare’l marcu de les redes coles que se 
podía pescar

según la cualidad del pescado de cada río, para que el pescado no se 
yerme; y para que declaren el tiempo de la cría de la pesca y el tiempo 
que desova.1

Esti marcu xurídicu conseñaba, d’una manera xeneral y poco 
precisa, una normativa qu’algamaba a tolos territorios que, como 
l’asturianu, formaben parte de la corona castellana, pero que nun 
se respetaba muncho pola falta de recursos pa guardar el so cum-
plimientu. D’otra banda, na dómina medieval, por cuenta la impor-
tancia que garren el salmón y otres especies fl uviales na economía 
ribereña, los grandes propietarios del país, tanto llaicos como ecle-
siásticos, llograron facese bien por concesión real bien por apro-
piación illexítima col derechu de la esplotación esclusiva de la so 
pesca nel ríu. Estos privilexos, ente los que destacaben les regalíes 
salmoneres, convirtiéronse nuna propiedá más de los señores que 
se mandaben pa los herederos o se cedíen empara de contrapres-
taciones. Col pasu’l tiempu, yá na dómina moderna, reforzáronse 
los privilexos señoriales sobro la pesca, anque ello nun quitó pa 
qu’aumentaren los enfrentamientos colos ribereños y hasta que se 
dieren otros ente los propios señores. Por un regular, la nobleza y 
el cleru esplotaben los recursos pesqueros col arriendu de trechos 
de ríu a particulares. Los derechos sobre la pesca regulaben, nesti 
sen, tolo rellacionao cola actividá y evita ben una presión escesiva 
sobre les poblaciones piscícoles al marcar unes llendes rellatives 
al dominiu y al exerciciu que defi níen tanto’l sitiu de pesca y les 

1 Larios y Sánchez de Piña (1945: 110-112). Pardo (1950: 77-91, 179-182 
y 194-196). Jusué Mendicouague (1953: 73-105 y 485-488). Muñoz Goyanes 
(1988: 64-77).

especies que podíen pescase como’l periodu marcáu y les erbíes 
que se podíen emplegar pa sacar los pexes2.

La regulación de la pesca fl uvial n’Asturies nel antiguu réxi-
me desendolcóse especialmente nel últimu cuartu del sieglu 
xviii y primeros años del sieglu xix cola promulgación d’una 
serie d’ordenances y disposiciones. Sicasí, en tou esti tiempu 
tuvo vixente la pragmática de Felipe II de 1560 que, a la so vez, 
confi rmaba les anteriores de Carlos I y Juan II, asina como les 
ordenances de la Xunta Xeneral del Principáu, a les que se diere’l 
preste baxo la presidencia del llicenciáu Duarte de Acuña en 1594 
y que sancionare’l rei, con delles disposiciones relatives a la pesca 
n’agües interiores, onde «por ser tantos los ríos que tiene» el país, 
«donde se crían diversidad de pescados», nun se camentaba «útil, 
ni necesario que en algunas partes del dicho Principado se guar-
den y ejecuten las dichas pragmáticas», mandando que

de aquí adelante todas las personas que quisieren pescar en los ríos 
de ese dicho Principado truchas que en ellos se criaren, lo puedan 
hacer en cualquiera tiempo del año, sin incurrir por ello en pena 
alguna, no embargante la pragmática que lo prohíbe que cuanto 
a esto lo derogamos, dejándola en su fuerza y vigor para todo lo 
demás, salvo, que en los meses vedados de cada un año no se pue-
dan pescar, ni pesquen, en los dichos ríos que tienen comunicación 
y entradas y salidas a la mar, salmones, lampreas, ni sábalos, y en 
cuanto a estos pescados y sus crías, mandamos, que se guarden, 
cumplan y ejecuten las dichas pragmáticas. Y que en estos ni en los 
demás ríos puedan echar, ni echen cosa alguna de las prohibidas 
por la ley.3

2 Sobre los privilexos de pesca y les regalíes salmoneres v. Jusué 
Mendicouague (1953: 147-241).

3 Jusué Mendicouague (1953: 569).

Carlos III promulgó en 1772 una ordenanza xeneral de caza 
y pesca na que s’afi taba una veda xeneral del primeru de marzu 
al últimu día de xunu y otra particular de la trucha del primeru 
d’ochobre al fi nal de febreru. Les artes tamién se reglamentaben, 
prohibiéndose tou instrumentu que nun se conseñare ente los 
autorizaos, sobre manera les sustancies venenoses

como cal viva, beleño, coca y cualesquiera otros simples, o compues-
tos que extingan la cría de la pesca, sean nocivos a la salud pública, y 
a los abrevaderos de los ganados.

Solo permitía l’usu d’anzuelos, nases y redes de cualesquier clas 
cola maya reglamentaria. Amás, los menestrales, artesanos, traba-
yadores y ofi ciales mecánicos podíen pescar los díes de fi esta de 
guardar nes temporaes acutaes y emplegando la caña nos mesmos 
díes de tol añu. Tres décades depués, Carlos IV promulgó en 1804 
una nueva ordenanza xeneral de caza y pesca que copiaba la del 
rei anterior ufriendo perpoques novedaes como l’ampliación nun 
mes de la veda xeneral, afi tándose del primeru de marzu al últimu 
día de xunetu.4

Complementu perimportante d’estes ordenances xenerales foi 
la promulgación en 1795 per parte de Carlos IV d’una real orde 
que facía referencia espresa a Asturies, porque trataba del desani-
ciu de les estacaes o apostales qu’atravesaben El Nalón pa la pesca 

4 Real Cédula de Carlos III afi tando la «Ordenanza general que deberá 
observarse para el modo de cazar y pescar en estos reinos, con señalamiento de 
los tiempos de veda de una y otra especie» de 16 de xineru de 1772. Real Cédula 
de Carlos IV afi tando la «Nueva ordenanza general que deberá observarse para 
el modo de cazar y pescar en estos reinos, con señalamiento de los tiempos de 
veda de una y otra especie» de 3 de febreru de 1804. Larios y Sánchez de Piña 
(1945: 112-114). Pardo (1950: 161-162 y 273-280 y 1951: 15-17 y 241-248). 
Muñoz Goyanes (1988: 77-80).

de salmones col envís de permitir la llibre navegación pel ríu. 
Acordies con esta disposición, con un informe preliminar fechu 
por Gaspar Melchor de Xovellanos l’añu anterior,

el derecho de la pesca en los ríos es de suyo tan libre y general como 
el de la navegación, y por lo mismo, la facultad privativa de pescar en 
algún sitio determinado no puede derivarse sino de privilegio real o 
de una posesión inmemorial que le suponga;

ensin embargu,

nunca supone la facultad de estorbar la libre navegación por los ríos, 
ni tampoco el derecho de pescar que otros tienen fuera del lugar 
determinado por el mismo privilegio.

Por esti motivu, la real orde mandaba

[…] deshacer todas las estacadas que atraviesan enteramente el río 
o alguno de sus brazos en cualquiera sentido, como contrarias a la 
naturaleza de los mismos privilegios en que se fundan, y al derecho 
público general de pesca y navegación; salva siempre a los propieta-
rios de tales privilegios la facultad de pescar en los sitios por ellos 
determinados con redes u otros artes compatibles con la libre nave-
gación y derecho general de pescar por toda la extensión del río.

Esta disposición supunxo, poro, el fi n de les apostales qu’alteraban 
el calce y nun permitíen la llibre circulación pel ríu Nalón y otros 
ríos asturianos, que tan frecuentes fueren dende la dómina medie-
val y que yá intentare regular el Fueru Xulgu de los visigodos.5

5 Real Orde de Carlos IV sobre la «Libre navegación del río de Nalón en 
Asturias bajo las reglas que se expresan» de 2 de xunetu de 1795. Larios y 

D’otra parte, na fastera baxa de los ríos, y sobre manera nel 
espaciu de la ría, l’accesu a los recursos pesqueros fl uviales pasó 
per munchos discutinios a lo llargo del sieglu xviii ente los pes-
cadores profesio nales inscritos nes matrícules de mar y los pes-
cadores terrestres o ribereños non matriculaos. En bona midida, 
intentó ponese orde na estaya per aciu d’unes ordenances de pesca 
promulgaes en 1769 por Carlos III qu’afeutaben a la xurisdicción 
de marina. Les ordenances de la provincia marítima d’Avilés, con 
aplicación qu’algamaba a tolos puertos y ríos asitiaos ente’l ríu Eo 
y la villa de Xixón, señalaben nel so artículu primeru que se per-
mitía «la pesca de peces libre y francamente a todos los alistados 
a la matrícula de gente de mar»; los non matriculaos o terrestres 
que daben pa la pesca n’agua dulce, porque «no se permitirá que 
los del gremio de tierra, con embarcaciones ni entrando a pie hasta 
donde llegue el agua salada, hagan la pesca», añadiendo que «a 
los no matriculados sólo les está permitido la pesca desde tierra 
con vara o caña, con prohibición de redes u otros ingenios». Les 
ordenances de la provincia marítima de Ribeseya, pela so parte, 
dedicaben una bona parte del so articuláu a la pesca na fastera de 
la ría. La temporada o costera del salmón fi nxábase ente’l diecisiete 
de xineru y el veinticuatru de xunu y en pasando’l día de San Xuan 
prohibíase la pesca de los salmones «agostiegos por perjudicarse 
en esto el aumento de la pesca, pues, acogidos al mar, en el año 
siguiente vienen hechos salmones como los demás». Pa ello usá-
bense redes barrederes o d’arrastre de doscientes vares de llargu, 
doce vares d’altu nel mediu y d’ocho a diez nos llaos. Les captures 
de truches y esguines o críes de salmón yeren tan granibles que 
«hay ocasiones en que es preciso usar un carro para llevar estos 
pescados, y aun en muchas, por la multitud de ellos, los dejan 

Sánchez de Piña (1945: 112-113). Jusué Mendicouague (1953: 489). Muñoz 
Goyanes (1988: 80).

al desprecio del campo, en abono de las tierras». Los discutinios 
dábense a la hora d’esclariar la llende ente l’agua dulce, baxo 
xurisdicción civil, y l’agua salao, sobro lo que la marina, peles sos 
ordenances, llexislaba reservando la so esplotación a los tripu laos 
de los gremios de mar.6

Al tratar del salmón, l’ictiólogu ilustráu Antonio Sáñez Reguart, 
autor del Diccionario histórico de los artes de la pesca nacional 
(1791-1795), señalaba que na so costera, qu’albarcaba unos cinco 
meses aproxi mao, namái na ría de Ribeseya, calándose una tren-
tena de redes, pañábense de diez a doce mil exemplares y qu’en 
Navia, Pravia, Ribeseya y dalguna qu’otra villa asturiana hubo día 
afortunáu nel que s’enmayaron más de dos mil salmones, lo que 
da cuenta clara de la importancia económica que tenía la pesca 
del salmón na dómina.7

La desapaición de los privilexos de pesca y les primeres 

lleis integrales

Al entamar el sieglu xix, mentanto la guerra del francés y en 
marcu de la llexislación lliberal promulgada poles Cortes de Cádiz, 
diose’l preste al Real Decretu de 6 d’agostu de 1811, más conocíu 
como llei d’abolición de los señoríos, que desaniciaba «los privi legios 
llamados exclusivos, privativos y prohibitivos, que tengan el mismo 
origen de señorío», como’l de la pesca, «quedando al libre uso de 
los pueblos con arreglo al derecho común y las reglas municipales 
establecidas en cada pueblo». Restablecíos los pri vilexos señoria-

6 Real Cédula de Carlos III afi tando la «Ordenanza de pesca, para la 
provincia de Avilés» de 6 de xunu de 1769. Real Cédula de Carlos III afi tando 
la «Ordenanza de pesca, para la provincia de Rivadesella» de 6 de xunu de 1769.

7 Sáñez Reguart (1795: 233-235 y 258-259).

les en 1814, la llei d’abolición viose ratifi cada pel Real Decretu de 
29 d’abril de 1837 y más llueu pela Llei de 9 de xunetu de 1856, 
fecha na que desapaecieron dafechu los privilexos esclusivos sobre 
la pesca que teníen aniciu nos señoríos, poniéndose puntu a cuasi 
mediu sieglu del procesu llegal d’abolición de los mesmos. A partir 
d’esta llexislación la pesca dexó de tar en manes de la nobleza y el 
cleru y pasó a ser un bien públicu alministráu pol Estáu.8

A lo llargo del sieglu xix y primeros años del xx promulgáronse 
destremaes lleis y decretos que d’una o otra miente regulaben la 
pesca fl uvial n’Asturies. En primer llugar, el Real Decretu de Caza 
y Pesca de 3 de mayu de 1834 y la so igua de 13 de setiembre de 
1837 afi taben, llueu del desaniciu de los privilexos, un nuevu orde-
namientu relativu a la pesca que sustituyía les orde nances que dic-
tare Carlos IV en 1804. La veda afi tábase con calter xeneral pa toles 
especies del primeru de marzu al últimu día de xunetu. Prohibíase 
pescar envenenando o infestando l’agua, asina como pescar con 
redes y nases con una lluz de maya de menos d’una pulgada, esto 
ye, ventitrés milímetros, permitién dose, ensin embargu, l’usu de la 
caña tol añu. Les Lleis d’Agües de 3 d’agostu de 1866 y de 13 de 
xunu de 1879 conteníen dalgunos preceutos rela tivos a la pesca 
fl uvial, pero ensin ufi ertar avances signifi catibles na so regulación. 
El Real Decretu de 27 de febreru de 1880, sicasí, camudaba’l 
contraproducente tiempu de veda de los salmónidos del decretu 
de 1834, que diere llugar a «infracciones repetidísimas y a quejas 

8 Real Decretu del Conseyu de Rexencia, de 6 d’agostu de 1811, 
disponiendo «que desde ahora queden incorporados a la nación todos los 
señoríos jurisdiccionales de cualquiera clase y condición que sean» (Gazeta 
de la Regencia de España e Indias, nu 118, 12 de setiembre de 1811). Llei del 
Ministeriu de Fomentu, de 9 de xunetu de 1856, dictando delles disposiciones 
sobre l’exerciciu de la caza y pesca (Gaceta de Madrid, nu 1.284, 10 de setiembre 
de 1856). Larios y Sánchez de Piña (1945: 115). Pardo (1951: 21-25, 257-272 
y 277-278). Muñoz Goyanes (1988: 80-86).

y reclamaciones constantes por parte de los que se dedican a la 
pesca del salmón, principalmente en la provincia de Oviedo», mar-
cándose una duración de cientu sesenta y ocho díes, ente’l primeru 
de setiembre y el quince de febreru, dambos inclusive, acordies 
col so ciclu biolóxicu. D’otra miente, la Llei de Puertos de 7 de 
mayu de 1880 fi xaba la llende de les agües de la mar y de los ríos 
y, poro, de les dos xurisdicciones, concediendo calter de puer tos a 
les ríes y desembocadures de los ríos hasta onde se dexaben sentir 
los efeutos de les marees. Poco dempués, pel Real Decretu de 27 
d’abril de 1888, dióse’l preste a la ellaboración d’un proyeutu de 
llei de pesca fl uvial que fi nalmente nun prosperó.9

Otres disposiciones, nesti casu relatives a la conservación y 
el fomentu de la pesca fl uvial, foron los Reales Decretos de 2 de 
setiembre de 1888 y de 1 de payares de 1895 creando, respeuti-
vamente, el Serviciu Piscícola pa la repoblación de les agües con-
tinentales y la rede d’establecimientos ictiolóxicos. Primeramente 
alcordárese una pis cifactoría n’Asturies a la vera El Nalón, pero 
llueu decidióse qu’esti centru s’asitiare n’agües d’El Piloña, afl uen-
te d’El Seya, entamando la so construcción en 1906. D’otra parte, 
el Real Decretu de 15 de payares de 1895 reglamentaba les artes 
de pesca y allargaba un mes el periodu de veda de los salmónidos 
que conseñaba’l decretu de 1880, fi xándolu del primeru d’agostu 
al quince de febreru. La norma prohibía dafechu l’usu d’artes 
fi xes —máquines, nases y butrones— y redes suxetes al calce, lo 

9 Real Decretu de la Reina Gobernadora, de 3 de mayu de 1834, relativu 
a los derechos de caza y pesca y les ordenances n’usu na materia (Gaceta de 
Madrid, nu 76, 7 de mayu de 1834). Real Decretu del Ministeriu de Fomentu, 
de 27 de febreru de 1880, disponiendo que’l tiempu de veda qu’afi ta pa la 
pesca’l Real Decretu de 3 de mayu de 1834 sedrá de cinco meses y mediu pa los 
salmónidos (Gaceta de Madrid, nu 59, 28 de febrero de 1880). Nava y Caveda 
(1878: 290-295). Larios y Sánchez de Piña (1945: 115). Pardo (1951: 28-39, 
285-297, 302-307 y 311-313). Muñoz Goyanes (1988: 83-91).

mesmo qu’armar apostales, estacaes y trabancos de cualquier clas. 
Arriendes d’ello, pa la pesca del salmón y la trucha nun permitía 
redes con unes mayes que, nel centru de la rede y tando ésta 
moyada, midieren menos de cincuenta y cinco milímetros de llau 
y sesenta y cinco milímetros nos costaos, men tanto que pa pescar 
les demás especies fl uviales les mayes de les redes habíen tener 
polo menos venticinco centímetros de llau. Más alantre, yá nos 
primeros años del sieglu xx, la Real Orde circular de 7 de payares 
de 1905 prohibía otra vuelta, por cuenta les repetíes tresgresiones 
de la norma, la pesca con artes fi xes y redes d’arrastre y montar 
preses, estacaes o armadíes que torgaren el pasu de los pexes en 
ríu; y daqué depués, la Llei de 8 de febreru de 1907 castigaba l’usu 
de dinamita o otros esplosivos y sustancies venenoses y corrosives, 
con un emplegu que yá entamaba a ser esmolecedor.10

El desaniciu de los señoríos nel sieglu xix marcó una etapa 
nueva na estaya de la pesca fl uvial, entamando d’esti mou una 
regulación más efeutiva d’esta xera. N’Asturies les cases nobles 
y les instituciones eclesiástiques perdieron los sos privilexos y 
l’Estáu fíxose cargu del derechu de pesca nos ríos, perafi tándose’l 
calter públicu de les agües interiores o continentales. Tola rique-
za pesquera quedó entós a disposición de los ribereños, que nun 
duldaron n’aprovechala de forma descoma nada. Ello dio llugar, 
a lo llargo del sieglu xix, a un bultable apro betayamientu de los 
recursos pesqueros fl uviales. Pero les causes d’esti escosamientu 
nun tán namái nel furtivismu prauticáu polos pescadores, que nun 
respetaben los tiempos de veda, garraben les críes de les distintes 
especies —sobre too de salmo nes— y usaben artes y artefautos 
perdañibles y destructivos coles poblaciones fl uviales que taben 

10 Real Decretu del Ministeriu de Fomentu, de 15 de payares de 1895, pel 
que se reglamenta la dómina de veda y se regula l’exerciciu de la pesca (Gaceta 
de Madrid, nu 320, 16 de payares de 1895). Larios y Sánchez de Piña (1945: 
115). Pardo (1951: 171-172 y 388). Muñoz Goyanes (1988: 91-96).

prohibíos pola llei; sinón tamién nos efeutos de la industrialización 
con vertíos de carbón y químico a los ríos, perdiéndose pola con-
taminación en gran midida un ríu como El Nalón.

La llexislación decimonónica ocupábase namái de la pesca fl u-
vial d’un mou secundariu y accesoriu. Hubo qu’aguardar hasta’l 
sieglu xx pa que se dieren avances importantes cola aprobación de 
la Llei de Pesca Fluvial de 27 d’avientu de 1907 y del Reglamentu 
de 7 de xunetu de 1911 que la aplicaba, que supunxo la esistencia 
de la primer regulación integral de la pesca de ríu, amestándose 
daqué depués a esti marcu llexislativu la Llei de Proteición del 
Salmón de 24 d’avientu de 1912. Estes dos lleis, que recoyíen 
munches de les dis posiciones de la normativa anterior, estable-
cieron un marcu más fi nxáu pa la práutica de la pesca nos ríos.11

La llei de 1907 y el so reglamentu de 1911 calteníen la veda del 
salmón, la trucha común y el reu del primeru d’agostu al quince 
de febreru y marcaben la de la llamprea y l’anguila del primeru 
de marzu al primeru d’agostu, permitiéndose tol añu la pesca con 
caña cola llicencia correspondiente. Prohibíense redes o nases 
destinaes a pescar les críes de los pexes y l’emplegu de redes que 

11 Llei del Ministeriu de Fomentu, de 27 d’avientu de 1907, determinando 
les condiciones del derechu de pescar, la regulación del so exerciciu y el 
caltenimientu y espardimientu de los pexes y cámbaros que viven n’agua dulce. 
(Llei de Pesca Fluvial, Gaceta de Madrid, nu 363, 29 d’avientu de 1907). Real 
Decretu del Ministeriu de Fomentu, de 7 de xunetu de 1911, dando’l preste 
al Reglamentu pa la execución de la Llei de Pesca Fluvial de 27 d’avientu de 
1907 (Gaceta de Madrid, nu 189, 8 de xunetu de 1911). Llei del Ministeriu de 
Marina, de 24 d’avientu de 1912, fi xando les condiciones del derechu a pescar 
el salmón común y regulando l’exerciciu d’esi derechu y el caltenimientu y 
fomentu de especie dicha (Gaceta de Madrid, nu 366, 31 d’avientu de 1912). 
Llei (iguada) del Ministeriu de Marina, de 30 d’avientu de 1912, regulando 
la pesca del salmón (Gaceta de Madrid, nu 11, 11 de xineru de 1913). Larios 
y Sánchez de Piña (1945: 116-122). Pardo (1951: 171-177). Muñoz Goyanes 
(1988: 96-98).

nun algamaren nes sos mayes o lluces un cuadráu de trenta y cinco 
milímetros de llau pa la pesca del salmón, de ventitrés centímetros 
de llau pa la trucha y de quince centímetros de llau pa la llam-
prea y l’anguila. Nun se permitíen armadíes d’artes fi xes de pesca, 
anque sí butrones de maya llegal que nun s’asitiaren con estaquera 
pelos llaos. Asina mesmo, prohibíense les redes d’arrastre, anque’l 
Serviciu Piscícola podía dales de pasu si yeren insustituyibles pa 
la pesca de determinaes espe cies. Quedaba igualmente prohibíu 
l’emplegu d’esplosivos y sustancies qu’alteraren les condiciones de 
les agües.

La llei de 1912, pela so parte, caltenía les époques de veda pal 
salmón, pero restrinxía l’emplegu de cualquier arte, incluyida la 
caña, a la temporada de pesca. Les redes emplegaes pa la pesca 
de los salmones nun podíen perpasar les cien braces de llargor nin 
les cuatro d’anchor. Quedaba prohibíu l’usu de redes y artefautos 
asemeyaos pa la pesca de críes, lo mesmo que redes con mayes 
per debaxo de los cincuenta y siete centímetros nel centru y los 
sesenta y cinco centímetros nos costaos, faciendo la midición cola 
rede moyada. Nun se permitía redar d’abaxo p’arriba, pol perxuiciu 
d’emballar a los salmones nes corrientes de les ríes. De la mesma 
manera, quedaba prohibío pescar cola ayuda de preseos con pin-
chos como traentes o farpones y l’usu d’esplosivos o sustancies 
venenoses o dañibles pa los pexes, lo mesmo que disparar a los 
salmones con escopetes o cualquier arma de fueu.

Sicasí, a pesar de que la normativa que regulaba la pesca fl u-
vial y, en particular, la pesca del salmón avanzare enforma cola 
aprobación d’esta llexislación, esistíen entá permunches desigües 
según el paecer de Pablo Larios y Sánchez de Piña, marqués de 
Marzales, gran conocedor de los ríos salmoneros asturianos, con 
un estudiu acerca de los mesmos que foi premiáu pola Diputación 
Provincial d’Uviéu en 1927 y asoleyáu en 1930, porque les vedes 
nun abastaben, les redes nun taben regulaes acionadamente y les 

agües dulces nun taben bien defi níes. Según esti autor, la veda 
añal afi tada pal salmón yera curtia, polo que tenía qu’allargase un 
mes, al empar que convenía llantar una veda selmanal pela que se 
prohibiere la so pesca tres díes siguíos. No que se refi er a les redes 
y otros artefautos, encamentaba «el uso de las lastradas solamente 
en las aguas saladas y salobres, prohibiéndolas en aguas dulces, 
así como todas las demás, aun con mallas reglamentarias, ya sean 
lastradas, de arrastre, barrederas, de bolsa, esparavel o tarraya, 
redes de mano u otras parecidas». Pa lo cabero, la indefi  nición 
de les agües dulces yera especialmente doliosa n’Asturies, onde 
l’agua salao métese hasta dieciséis kilómetros dende la boca la ría, 
dando llugar a la superposición de xurisdicciones sobre’l mesmu 
cursu fl uvial, como pasaba nos ríos Nalón y Eo. De fechu, el dis-
tingu tradicional ente xurisdicciones pa l’agua dulce y l’agua salao 
quedaba de manifi estu na llexislación vixente al debese caúna de 
les lleis a los ministerios de Fomentu y de Marina, respeutivamen-
te. En cualesquier casu, la mayor desigua de la llexislación sobre 
la pesca nel ríu taba, según el Marqués de Marzales, na fl aqueza 
del so cumplimientu. La guardería yera escasa, la vixilancia facíase 
«con una pereza, una falta de celo y de actividad perjudiciales», 
nun s’aplicaben les sanciones col rigor debíu y la desfavoratible 
intervención de los xulgaos municipales dexaba impunes verdade-
ros abusos.12

Munches de les desigües d’esta llexislación intentaron corrixise 
pel Real Decretu-Llei de Pesca Fluvial de 7 de setiembre de 1929, 
que sustituyó a la llei de pesca fl uvial de 1907, refundiéndola cola 
llei de proteición del salmón de 1912. Esti decretu, arriendes 
d’aumentar les restricciones pa pescar, ponía puntu a la doble 
xurisdicción de les agües fl uviales al rixir en tol recorríu del ríu, 
dende la so nacencia hasta la so desembocadura nel mar. Pa la 

12 Larios y Sánchez de Piña (1945: 116-122).

pesca del salmón con redes nes agües salobres afi tábase una veda 
dende’l primeru de xunetu hasta’l primeru de marzu y con caña 
nes agües dulces y salobres del primeru d’agostu al catorce de 
febreru, quedando prohibíu l’usu redes nes agües dulces tol añu. 
Pa la pesca de la trucha común y el reu con caña marcábase una 
veda del primeru d’agostu al catorce de febreru, prohibiéndose les 
redes tol añu. En fi n, prohibíase l’emplegu de toa triba de redes 
con dimensiones de maya de menos de setenta centímetros de 
llau pa la pesca del salmón y venti centímetros de llau pa la pesca 
de les demás especies, midiéndose llueu de tar nel agua. A pesar 
del gran avance que signifi có la nueva norma, el 30 de marzu de 
1932 quedó en preceutu reglamentariu, namái válidu y aplicable 
en cuantes que tuviere acordies coles anteriores lleis de pesca 
fl uvial.13

La pesca fluvial nel franquismu. La llei de 1942

Enantes d’acabar ofi cialmente la guerra civil, el gobiernu de 
Francisco Franco dictó una orde’l 11 de febreru de 1939 que mar-
caba les normes pa la pesca del salmón en tolos los ríos del norte 
d’España. Acordies con ella, l’amenorgamientu de salmones nos 
cursos fl uviales de la vertiente cantábrica algamare pasu ente pasu 
una proporción esmolecedora darréu de la práutica de la pesca al 
marxe de los preceutos llegales y col usu continuu ya intensivu 
de materies esplosives en delles provincies del norte nel periodu 
republicanu. Poro, énte’l peligru d’una desapaición dafe chu del 
salmón nes agües continentales, «lo que supondría un quebranto 

13 Real Decretu-Llei del Ministeriu de Fomentu, de 7 de setiembre de 
1929, amestando les variaciones que s’indiquen na llexislación de pesca fl uvial 
(Gaceta de Madrid, nu 267, 24 de setiembre de 1929). Pardo (1951: 177-180). 
Muñoz Goyanes (1988: 98-100).

considerable en los recursos de la economía nacional y crearía una 
situación angustiosa en muchos hogares humildes, que tienen en 
la pesca uno de sus ingresos fundamentales», prohibióse de forma 
terminante, d’alcuerdu coles lleis vixentes de pesca fl uvial de 1907 
y de proteición del salmón de 1912, l’emplegu de toa clase de 
redes na pesca del salmón esistente o que pudiere esistir nos ríos 
cantábricos.14

La prohibición del usu de redes pa la pesca del salmón y otres 
especies nos ríos del norte caltúvose na Llei de Pesca Fluvial de 
20 de febreru de 1942, que tenía como oxetivu’l calte nimientu, el 
fomentu y l’aprovechamientu de los pexes que pobla ben les agües 
continentales, a la que siguió la promulgación del Reglamentu de 
6 d’abril de 1943 pal so axeitáu desendolque. Esta llei sustituyía 
a la de 1907, con efeutividá enforma cuestionada pol Marqués 
de Marzales a pesar del avance que signifi có la so aprobación. La 
nueva norma prohibía en tolos ríos salmone ros cualesquier erbía de 
pesca que nun fuere la caña con anzue lu, afi tando distintos tiempos 
de veda pa caúna de les especies.

Prohibíase la pesca del salmón del primeru d’agostu al quince 
de febreru; de les distintes variedaes de trucha (común y de mar) 
del primeru de setiembre al quince de febreru, y de la llamprea del 
primeru de febreru al primeru d’agostu, mentanto que pa l’anguila 
nun se conseñaba llende temporal nenguna pa la so captura. Pal 
transporte y la venta del salmón na temporada de pesca yera indis-
pensable que s’acompañare d’una guía qu’acreitare la so proceden-
cia llegal llibrada pola autoridá competente. Asina mesmo, la llei 
y el reglamentu pa la so aplicación contemplaben la concesión 
d’arrendamientos de pesca n’agües públiques pal esta blecimientu 

14 Orde del Ministeriu d’Agricultura, de 11 de febreru de 1939, dando 
normes pa la pesca del salmón en ríos del norte d’España (Boletín Ofi cial del 
Estado, nu 47, 16 de febreru de 1939). Pardo (1951: 187-192). Muñoz Goyanes 
(1988: 103-104).

de cotos fl uviales con fi nes namái deportivos, tanto a la Direición 
Xeneral de Turismu como a sociedaes de pesca. D’otru llau, una 
Orde de 11 de xunu de 1943 fi xaba les cla ses y tarifes de les llicen-
cies de pesca y les condiciones qu’habíen rixir pal so llibramientu. 
Más alantre, la Llei de Pesca y el so Reglamentu sufriríen des-
tremaos camudamientos. Nesti sen, en 1956 acurtióse’l periodu 
hábil qu’afi taba la llei pa la pesca de los salmónidos, que pasó a 
tar comprendíu ente’l primer domingu de marzu y el dieciocho de 
xunetu pal salmón y ente’l primer domingu de marzu y el quince 
d’agostu pa la trucha.15

Esta llei supunxo un camudamientu bultable na conceición de 
la pesca de ríu n’Asturies y más en particular de la del salmón, per-
contiando de mou defi nitivu la pesca como una xera recreativa, de 
calter deportivu y de fuelgu, en perxuiciu de la modalidá profesional 
empobinada a la captura de los peces pa la so comercialización. 
Nesti sen, créa se’l Serviciu Nacional de Pesca Fluvial y Caza como 
muérganu xestor encargáu d’aplicar el nuevu marcu llegal y al que 
se-y da una xefatura provincial n’Uviéu. Ente les midíes que tomó’l 
nuevu serviciu ta la creación d’acotadures de pesca, mandaes sobre 
too pal salmón, como amuesa de la nueva orientación integral de 
la xestión. Los primeros cotos de pesca n’Asturies fi xéronse nos 

15 Llei de la Xefatura del Estáu, de 20 febreru de 1942, pela que se regula’l 
fomentu y conservación de la pesca fl uvial (Llei de Pesca Fluvial) (Boletín Ofi cial 
del Estado, nu 67, 8 de marzu de 1942). Decretu del Ministeriu d’Agricultura, de 
6 d’abril de 1943, pel que da’l preste al Reglamentu pa la execución de la Llei 
de Pesca Fluvial de 20 de febreru de 1942 (Boletín Ofi cial del Estado, nu 122, 2 
de mayu de 1943). Orde del Ministeriu d’Agricultura, de 11 de xunu de 1943, 
pela que se fi xen las clases y tarifes de llicencies de pesca y condiciones qu’han 
rixir pal so llibramientu (Boletín Ofi cial del Estado, nu 165, 14 de xunu de 1943). 
Resolución de la Direición Xeneral de Montes, Caza y Pesca Fluvial (Serviciu 
Nacional de Pesca Fluvial y Caza), de 20 xineru de 1956, camudando’l periodu 
hábil pa la pesca del salmón y de la trucha (Boletín Ofi cial del Estado, nu 28, 28 
de xineru de 1956. Muñoz Goyanes (1988: 104-112).

ríos Cares, Eo y Narcea, alministraos pola Direición Xeneral de 
Turismu, al ser esti organismu l’encargáu de repartir los per misos. 
N’El Seya, sicasí, escoyóse un sistema mistu xestionáu pol denomáu 
Sindicatu de Pescadores Profesionales del Seya, onde s’estayaba’l 
ríu en lotes pal fi n de selmana y dexábase llibre los demás díes, y 
pel que se trataba de facer un repartu ente los pescadores profe-
sionales, ye a dicise, aquellos que vendíen lo que pescaben, y los 
deportistes. De magar 1954 el Serviciu Nacional de Pesca Fluvial y 
Caza pasó a xestionar direutamente otros espa cios pa la pesca que 
completaben los anteriores nos principales ríos asturianos.16

En 1971 esti últimu ente públicu dio pasu al Institutu pa la 
Conservación de la Naturaleza (icona), organismu autónomu 
dependiente del Ministeriu d’Agricultura, que se fi xo cargu de los 
cotos salmoneros d’aquel serviciu y diez años dempués, en 1981, 
tamién de los de la Direición Xeneral de Turismu, polo que toles aco-
tadures de pesca xestionáronse per primer vez de manera unitaria.17

A lo llargo’l sieglu xx, poro, reforcióse’l calter públicu de la 
pesca fl uvial, sobre too dempués de la guerra civil, y avanzóse 
hacia la consideración d’esta actividá como un recursu recreativu, 
deportivu y de fuelgu, frente al so anterior calter productivu de la 
estaya primaria.

La xestión autonómica de la pesca fluvial. Les lleis 

asturianes

Tres la muerte de Francisco Franco y l’aprobación de la 
Constitución de 1978, el nuevu Estáu autonómicu acueye una 
estructura territorial descentralizada. Ente les competencies que 

16 Larios y Sánchez de Piña (1945: 232-235). Pardo (1951: 194-197). 
Muñoz Goyanes (1988: 105-121).

17 Muñoz Goyanes (1988: 121-143).

se cedíen a les comunidaes autóno mes taba la pesca n’agües inte-
riores o continentales, qu’hasta esi momentu venía xestionando 
l’Institutu pa la Conservación de la Naturaleza (icona). Acordies 
con ello Asturies asumía nel so Estatutu d’Autonomía de 1981 les 
competencies esclusives na «pesca n’agua interior, de ríos y llagos, 
marisquéu, acuicultura, oclecultura, lo mesmo que l’esporpolle 
d’otra forma cualesquiera de cultivu industrial». Sicasí, nos ríos 
Eo y Deva-Cares, al ser compartíos con Galicia y Cantabria, res-
peutivamente, la xestión del icona dio pasu a una nueva dixebra 
alministra tiva onde caúna de les comunidaes autónomes pasaba a 
encargase del cincuenta por cientu de los trechos cabeceros y de 
tolos trechos propios al traviés de la conseyería correspondiente.18

Esta competencia, ensin embargu, tardó años enforma en ser 
desarrollada pola nueva alministración autonómica asturiana, que 
se llimitó de mano a actualizar la llei estatal de 1942 con una 
serie de decretos. Hubo qu’aguardar hasta la Llei 3/1998 de 11 
d’avientu, de Pesca Fluvial, pa qu’Asturies dispunxere d’una llei 
integral propia sobre la materia que, sicasí, foi sustituyida cuatro 
años depués pola Llei 6/2002, de 18 de xunu, sobre Proteición de 
los ecosistemes acuáticos y de regulación de la pesca n’agües con-
tinentales, que ye la que rixe güei. Nel entamu de la llei de 1998 
yá se-yos daba reco nocencia a los camudamientos acontecíos na 
pesca fl uvial dende los años setenta, al considerala una «actividá 
qu’axunta l’interés de permunchos asturianos, non yá nel sen que 
pudo tener como fonte de recursos alimentarios, sinón n’otru más 
acordies colos tiempos de güei que respuende a demandes de cal-
ter recreativu, deportivu, de contautu del home cola naturaleza y 
de fuelgu».19

18 Llei Orgánica 7/1981, de 30 d’avientu, d’Estatutu d’Autonomía p’Asturies 
(Boletín Ofi cial del Estado, nu 9, 11 de xineru de 1982).

19 Llei 3/1998, de 11 d’avientu, sobre Pesca Fluvial (Boletín Ofi cial del 
Principado de Asturias, 18 d’avientu de 1998). Llei 6/2002, de 18 de xunu, sobre 

Pero estes dos lleis son namás el marcu pal exerciciu de la 
pesca deportiva interior, porque’l so desarrollu efeutivu regúlase 
nes Normes de pesca n’agües continentales que dende 1985 — añu 
nel que s’asumió na práutica la competencia de la pesca fl uvial— 
el gobiernu asturianu decreta tolos años, recoyendo aspeutos talos 
como los periodos acionaos de pesca, les vedes específi ques, los 
cupos, les talles mínimes o les artes y cebos autorizaos y prohi-
bíos. Una de les novedaes de la llei de 2002 yera la prohibición de 
comercializar la pesca, que tamién se da nel restu de comunidaes 
del Cantábricu, sacante’l campanu, primer salmón de la tem-
porada y únicu exemplar qu’en caún de los ríos pue vendese al añu 
n’Asturies, puyándose na actualidá nel llugar de Corniana (Salas), 
na ribera d’El Narcea, na Feria del Salmón. Enantes, un decretu 
de 1995 yá prohibía la comercialización de la trucha común y el 
reu con calter indefi níu, polo que la nueva llei llimitóse a allargar 
esa prohibición al salmón. D’otra banda, arriendes de caltener la 
prohibición de la pesca con cualesquier arte que nun sía la caña 
con anzuelu, védense determinaes especies como la llamprea 
(dende 1985) y l’anguila (desde 2007), marcando feches variables 
d’una temporada a otra pa les demás y determinaes esceiciones 
en cada ríu. D’esta miente la pesca del salmón permítese dende 
fi nales de marzu a fi nales de xunetu y la de la trucha común y el 
reu de principios d’abril a mediaos o fi nales d’agostu. La llei de 
2002, al prohibir la venta de lo pescao, supunxo na práutica la 
desapaición de los pescadores profesionales, acabando por afi tar 
dafechu la pesca de ríu como una xerá namái recreativa, deportiva 
y de fuelgu.20

Proteición de los ecosistemes acuáticos y de regulación de la pesca n’agües 
continentales (Boletín Ofi cial del Principado de Asturias, 1 de xunetu de 2002).

20 Decretu 47/1995 de 30 de marzu, pel que se prohíbe la comercialización 
de la trucha común nel territoriu del Principáu d’Asturies (Boletín Ofi cial del 
Principado de Asturias, 20 d’abril de 1995).

Les lleis de pesca asturianes establecieron, amás, un muér-
ganu consultivu de l’alministración nesta materia. De magar la so 
constitución en 2002, el Conseyu de los Ecosistemes Acuáticos y 
de la Pesca n’Agües Continentales propón, per un llau, midíes pa 
la proteición, recuperación ya investigación y l’aprovechamientu 
ordenáu de los ecosistemes acuáticos continentales y de la fauna 
que los habiten, ya informa, per otru, de la normativa de pesca en 
cada temporada. Nel Conseyu tán representaos, amás de la propia 
alministración pela Consejería correspondiente, los Conceyos, la 
Universidá d’Uviéu, el personal de vixilancia ya inspeición y les 
asociaciones conservacionistes y de pescadores.

Y yá pesllando, nos caberos años, amás de l’aprobación d’una 
normativa añal cada vez más llendada, la xestión autonómica vieno 
empo binada a contiar la pesca ensin muerte, práutica tamién cono-
cida como «captura y suelta» que consiste en volver vivos al agua los 
exemplares pescaos, ampliando pasu ente pasu tanto los trechos de 
ríu como los tiempos nos qu’esta modalidá ye esclusiva. Ello marcó 
entá más, poro, la orientación deportiva d’esta actividá nos ríos.

